2013ko AZAROAK 25eko PROPOSAMENA

Beldurrak gurekin jai! Ekin Autodefentsa Feministari
Bilgune Feministak azaroak 25 honetan Beldurrak Gurekin Jai! Liburuxkaren aurkezpena egin nahi dio jendarteari. 


Zergatik autodefentsa feminista?

AUTO: ez dugulako sasi-salbatzailerik behar, gu geu gai garelako! Instituzio zein komunikabideetatik emakumeak subjektu pasibo gisa aurkezten zaizkigu, beti salbatzailearen, printze urdinaren zain dauden emakumeen modura. Gutxitan ikusi, ikasi eta gogoratzen ditugu euren burua defendatzen duten emakumeen erreferentziak, izenak, hitzak eta irudiak.

Gutako bakoitza berezia gara, bakarra eta garrantzitsua. Funtsezkoa da norbere burua ezagutzea: mugak non eta zergatik jartzen ditugun, zer dugun gustuko eta zer ez, noraino iritsi nahi dugun, gure gorputza ezagutzea hankako behatzetatik kopetaraino, zein baliabide ditugun, zein tresna etab. Nor garen eta zer nahi dugun, geurea da aukera!

Hortaz, “Auto” horrek, norbanakoari ez ezik, emakume guztiok osatzen dugun kolektiboari ere egiten dio erreferentzia: geuri!

DEFENTSA: egunero jasaten ditugun eraso sexisten aurrean erantzun bat emateko!

Hau ez da defentsa pertsonala,  autoestimuaren lanketatik eta feminismotik abiatzen den jarduna da Autodefentsa Feminista. Hori da gure defentsaren motorra. Beraz, defentsa honek elkartasuna, konplizitatea eta segurtasuna barnebiltzen ditu. Zapalkuntza eta diskriminazioa jasaten dugunok, gure artean josten dugun sare pertsonal eta politikoa gure defentsarako berme nagusia da. Indarkeria egiturazkoa den bezala, emakume baten kontrako eraso batek ere sare honetan baitu eragina. Gainera, garrantzitsua da elkar zaindu, elkar ezagutu, elkar entzuteko tarteak hartzea eta topaleku izango den espazioa goxatzea, eroso sentitzea, erritmo ezberdinak errespetatzea. Norberak izandako bizipenak konpartizeak pertsonalki garatzera eta elkarren artean ikasi eta errespetatzera garamatza.

Zergatik FEMINISTA: balio justuagoetan oinarritutako harremanak lantzen dituelako! 

Feminista, bai! Emakumeok bizi ditugun zapalkuntzetatik abiatzen da erantzuna eta autogestioaren bitartez, emakumeontzako, defentsarako, gure buruak hobeto ezagutu eta indartzeko tresna bilakatzen da. Emakumeok sortua eta emakumeontzat!

Pertsonal-politiko dikotomia gainditzen du! Kontzientziak astindu, landu eta hausnartu dezagun elkarrekin! . Honegatik, Autodefentsa Feministan norberak, taldeak eta kolektibotasunak garrantzia berezia dute; indarkeria sexistaren aurrean eman beharreko erantzunak kolektiboak izan behar dutelako. 

Zer dugu aurrez aurre? Indarkeria sexistaren makineria aldrebesa (patriarkatua, botere-harremanak, indarkeria sexista, maitasun erromantikoa, zergatik gara heterosexualak?)

Patriarkatua: emakumeak menperatzeko sistema izanik, antolakuntza eta mekanismo ugariz hornitua (ekonomiko, politiko eta ideologikoak) dago; hauek, sozialki ezarriak, sexualitatearen produktuez, sexualitateaz, gorputz sexuatuez eta euren aktibitate guztiez jabetzeko inposatuak direnak. Ildo horretan eta helburu horretarako, “emakume” eta “gizon” genero identitateak “eraiki” eta instituzionalizatzen dira, botere terminoetan.

Pertsona bakoitza ezaugarri ezberdinez osatuta gaude eta horiei esker definitzen gara.  Jendarte edota kultura bakoitzean, ezaugarri horietako bakoitzari esanahi edo konnotazio positibo edo negatibo bat ematen zaio, modu hierarkiko batean ordenatu daitezkeelarik ezaugarriok. Harreman horiei botere harremanak deituko diegu, jendartean zapaltzaile eta zapalduak izango diren pertsonak sortuz. Helburua, desberdintasunetan oinarritutako hierarkiak sortzea eta mantentzea izanik. 

Makineriak bere horretan mantentzeko lanean, tresna ezberdinek hartzen dute parte, baina tresna nagusia indarkeriaren erabilpena da. Indarkeria, bestea edo bestearen borondatea menperatzeko erabiltzen den indar  edo energia da. Zentzu horretan,  indarkeria adierazpen mota ezberdinak bereiz ditzakegu, hala nola, fisikoa, psikologikoa, afektiboa, ekonomikoa, soziala, sinbolikoa, etab.

Egungo jendartean maitasuna ulertzeko eta harreman sexu-afektiboak eraikitzeko eredu bakarra saldu digute txikitatik: ipuinen, filmen, telesailen zein abestien bitartez. Eredu hegemoniko hau heterosexuala da, bikoteko pertsona bakoitzak bere rola (femeninoa edo maskulinoa) betetzen duelarik. Ondorioz, asko kostatzen zaigu beste elementu batzuetan oinarritutako erreferente berriak eraikitzea. Egun, mendebaldeko jendartean, maitasuna modu estereotipatuan ulertu eta bizi dugu, gainbaloratua dago, eta, ondorioz, harremanak askotan ez dira osasuntsuak izaten. Dependentzian eta posesioan oinarritzen dira, bikoteetan eta heterosexualitatean, eta, ondorioz, harreman mugatuak eraikitzen ditugu eta indarkeria baliatzen duten harremanak sortu daitezke. 

Bikotea gure bizitzako oinarrizko elementu gisa. 

Normalean bikote idealizatuarekin amesten dugu, itxarobide irrealak eginez.

Eredu idealizatu horretan, baldintzarik gabeko maitasuna balore positibo bezala agertzen zaigu, honela, bakoitzaren proiektu eta nahiak alboratzen dira askotan bestearen bizimodura etengabe eta erabat moldatuz. 

Gure bizitzen jabe izan nahi dugulako

Txikitatik gauza asko sentitu, bizi eta ikasi izan ditugu sakonean hauek aztertzeko aukerarik gabe, Autodefentsa Feministan, autoestimaren zein emozioen lanketa gako garrantzitsuak dira. 

Autoestimuaren kalendurak. Autoestima, gure buruaz egiten dugun balorazioa da, eta bizi-esperientzien gainean eraikitzen da. Berau eraikitzeko garaian faktore anitzek eragiten digute. Ez da borondatearen araberako kontu bat, nahiz eta ikuspegi neoliberal eta indibidualistak kontrakoa esan. Gure gaitasunak lantzea, aztertzea, onartzea beharrezkoa da, egungo sozializazio ereduak pertsona gisa, sortzeko, sentitzeko, bizitzeko…dugun gaitasuna mugatzen du eta gure gaitasunak galtzera garamatza. Beraz,  liburuxka honetan tartea izango dugu ariketa desberdinen bitartez gu garena, garen altxor preziatuan barreiatzeko. Aldapan gora eta behera!; subjektu politiko, puta, aske gisa; gure akats eta guzti gara ederrak; gure burua zainduz, bakarrak gara, baina beti bakarrik ez gaudela sentituz. Beraz, zaindu zaitez, zaindu gaitezen! Gure gorputza gure bizileku izanik, arnastu dezagun bizitza. 

Eta busti gaitezen emozioen saltsan: eman bide zentzumenei, ez gara kikilduko, emakumeak ere haserretzen baikara. Amorrua askatuz, bat, bi, hiru kanpora!

Hamaika eraso, hamabi erantzun!

Eraso batetik fisikoki defendatzen garenean indar fisikoa ez da garrantzitsuena, gure buruarengan dugun konfidantza eta ondo erabilitako teknikak baizik! Gure gorputzak beren kabuz mintzatzen dira. Ezetz sentitzen badugu, EZETZ DA! Sentitzen dugun horri bide eman behar diogu. …antolatu amorrua! Hedatu deiadar feminista. Kontzientziatu, saretu, eragin!

